Antur yr Actau


“Un peth yn arwain at y llall”
Actau pennod 21, adnod 17– 40
Un camddealltwriaeth ar ôl y llall!
Dyna gawn ni yma

Camddealltwriaeth 1:

Mae rhai yn Jerwsalem wedi clywed bod Paul yn dysgu Iddewon i droi eu cefn ar ddefodau’r grefydd Iddewig – a dydy hynny ddim wedi plesio.  Felly mae arweinwyr yr eglwys Gristnogol yn y brifddinas yn gofyn i Paul fynd i’r deml i fod yn rhan o ddefod Iddewig. Byddai pobl yn gweld wedyn ei fod yn Iddew ffyddlon o hyd, ond ei fod wedi sylweddoli mai Iesu ydy’r Meseia gafodd ei addo i’r genedl Iddewig gan Dduw.
Camddealltwriaeth 2:

Mae’r cynllun yn gweithio – mae Paul yn cael ei weld yn y Deml, ond roedd rhai o’r bobl yno wedi ei weld gyda rhai o’r ffrindiau oedd ddim yn Iddewon yn gynharach (Troffimus yn benodol), ac maen nhw’n neidio i’r casgliad fod Paul (sydd, wrth gwrs, yn gymaint o ffrind i bobl sydd ddim yn Iddewon) wedi mynd â nhw i’r rhan fewnol o’r deml lle doedd dim hawl i neb ond Iddewon fynd. A’r canlyniad?  Lot o weiddi a gwthio a gwylltio! 
Camddealltwriaeth 3:

Wrth weld y reiat sy wedi torri allan yn y Deml, mae capten y fyddin Rufeinig sydd ar ddyletswydd yn credu bod Paul yn rhywun arall - Eiffitiwr arweiniodd wrthryfel gan 4,000 o sicari (pobl yn cario ac yn defnyddio dagr yn erbyn y Rhufeiniaid). Mae Paul yn cael ei arestio a’i gario gan y milwyr i ddiogelwch.
Camddealltwriaeth 4

Mae Paul yn gofyn caniatâd y swyddog i annerch y dyrfa. Does gan hwnnw ddim syniad pam fod pobl wedi ymosod ar Paul yn y ffordd yma. Fel heddiw, mae’n debyg bod yn rhaid i’r swyddog yma wneud gwaith papur a chyflwyno adroddiad am ddigwyddiadau ac arestiadau’r dydd. Felly mae’n rhoi caniatâd er mwyn clywed y ffeithiau (gan feddwl y byddai Paul yn siarad mewn iaith y byddai’n ei deall – Groeg).  Ond mae Paul yn siarad yn Hebraeg, gan adael y swyddog Rhufeinig mewn tywyllwch llwyr!

Canlyniad

Mae taith Paul i Rufain, canolbwynt yr ymerodraeth Rufeinig, wedi dechrau.

Mae’r camddeall yn arwain at gyfle i’r Newyddion Da am Iesu gael ei bregethu yn ninas bwysicaf y cyfnod.
Mae Duw yn gallu defnyddio popeth er lles y Deyrnas – hyd yn oed camddealltwriaeth!

